
ՀԱՅԱՍՏԱՆԻ ՀԱՆՐԱՊԵՏՈՒԹՅՈՒՆ 

ԵՐԵՎԱՆԻ ՔԱՂԱՔԱՅԻՆ ՀԱՄԱՅՆՔ 

13 փետրվարի 2024 թվական 

2-ՐԴ ՆՍՏԱՇՐՋԱՆԻ 1-ԻՆ ՆԻՍՏ 

ԵՐԵՎԱՆԻ ԱՎԱԳԱՆՈՒ ԲԱՆԱՎՈՐ ՀԱՐՑԵՐԻ ՈՒ ՊԱՏԱՍԽԱՆՆԵՐԻ 

ՍՂԱԳՐՈՒԹՅՈՒՆ 

       Ժամը 15.15 

Տիգրան Ավինյան 
-Ավագանու հարգելի անդամներ, հարց ու պատասխանի համար գրանցվել է 

ավագանու 19 անդամ՝ 
Գևորգ Ստեփանյան՝ «ՄԱՅՐ ՀԱՅԱՍՏԱՆ» խմբակցություն, 
Սամվել Հակոբյան՝ «ՄԱՅՐ ՀԱՅԱՍՏԱՆ» խմբակցություն, 
Արման Բաբաջանյան՝ «ՔԱՂԱՔԱՑԻԱԿԱՆ ՊԱՅՄԱՆԱԳԻՐ» խմբակցություն, 
Սամվել Հարոյան՝ «ՄԱՅՐ ՀԱՅԱՍՏԱՆ» խմբակցություն, 
Դիանա Քերոբյան՝ «ՔԱՂԱՔԱՑԻԱԿԱՆ ՊԱՅՄԱՆԱԳԻՐ» խմբակցություն, 
Պեդրո Զարոկյան՝ «ԱԶԳԱՅԻՆ ԱՌԱՋԸՆԹԱՑ» խմբակցություն, 
Արմեն Քոչարյան՝ «ՄԱՅՐ ՀԱՅԱՍՏԱՆ» խմբակցություն, 
Արամ Թորոսյան՝ «ԱԶԳԱՅԻՆ ԱՌԱՋԸՆԹԱՑ» խմբակցություն, 
Արմեն Մկրտչյան՝ «ՀԱՆՐԱՊԵՏՈՒԹՅՈՒՆ» խմբակցություն, 
Արմենակ Դանիելյան՝ «ՄԱՅՐ ՀԱՅԱՍՏԱՆ» խմբակցություն, 
Արշակ Սարգսյան՝ «ՄԱՅՐ ՀԱՅԱՍՏԱՆ» խմբակցություն, 
Մանուկ Սուքիասյան՝ «ՄԱՅՐ ՀԱՅԱՍՏԱՆ» խմբակցություն, 
Մեսրոպ Մանուկյան՝ «ՄԱՅՐ ՀԱՅԱՍՏԱՆ» խմբակցություն, 
Վահան Ավագյան՝ «ՀԱՆՐԱՅԻՆ ՁԱՅՆ» խմբակցություն, 
Աննա Ավետիսյան՝ «ՄԱՅՐ ՀԱՅԱՍՏԱՆ» խմբակցություն, 
Ռոբերտ Ծովյան՝ «ԱԶԳԱՅԻՆ ԱՌԱՋԸՆԹԱՑ» խմբակցություն, 
Ամալյա Սարգսյան՝ «ՀԱՆՐԱՅԻՆ ՁԱՅՆ» խմբակցություն, 

Մարատ Թոխյան՝ «ՔԱՂԱՔԱՑԻԱԿԱՆ ՊԱՅՄԱՆԱԳԻՐ» խմբակցություն, 
Գոհար Բալդրյան՝ «ՀԱՆՐԱՊԵՏՈՒԹՅՈՒՆ» խմբակցություն: 
 
Առաջին հարցը՝ «ՄԱՅՐ ՀԱՅԱՍՏԱՆ» խմբակցության անդամ Գևորգ Ստեփանյան, 

խնդրեմ։     
Գևորգ Ստեփանյան 

 -Շնորհակալություն, կուզենայի իմանալ, թե արդյոք ձնամաքրման աշխատանքները 
ձախողելու համար ինչ որ մեկը պատժվե՞լ է: 

Տիգրան Ավինյան 
-Հարցին կպատասխանի քաղաքապետի խորհրդական Կամո Արեյանը: 
Կամո Արեյան 
-Նախ ասեմ, որ «ձախողել» արտահայտության հետ համաձայն չեմ: Հարգելի 

գործընկերներ, ևս մեկ անգամ, ամենայն պատասխանատվությամբ, հայտարարում եմ. 
ձյան տեղումների ժամանակ Երևան քաղաքում սառցակալման կամ ձյան ծածկույթի 
պատճառով անանցանելի փողոցներ չեն եղել, կաթվածահար չեն եղել երթևեկությունը և 
տրանսպորտը: Երեկոյան ժամերին եղել են դժվարություններ, բնակիչներից ստացել ենք 
դժգոհություններ` մայթերի և բակային տարածքների մաքրման վերաբերյալ, եղել են 
խնդիրներ` օբյեկտիվ և սուբյեկտիվ պատճառներով: Պարտադիր բարեկարգման 
կանոնները սահմանող նորմատիվ ակտի պահանջները չեն կատարել կամ վատ են 
կատարել տնտեսվարողները, գուցե մեր վարչարարությունն էլ է թույլ եղել: Եթե ձախողած 
լինեինք, ապա ինչպես կարող էր աշխատել շտապօգնության մեքենան, հացթուխը գնար 
հաց թխելու, ուսանողը և դպրոցականը գնային դասի, վարորդներն աշխատեին, 
տրանսպորտը սպասարկեր բնակչությանը: Պետք է խնդրեմ այդպես միանգամից խարան 
չդնել հազար մարդու աշխատանքի վրա, նրանք աշխատում են գիշերները բոլորիս համար: 
Թերություններ ունեցել ենք, ինչի արդյունքում քաղաքապետի որոշմամբ հաջորդ օրն 
անմիջապես փոխվեց «ԵԱՍՄ» համայնքային հիմնարկի տնօրենը: Նոր տնօրենի առջև 
խնդիր է դրվել վերանայել ամբողջ ռեսուրսների կառավարումը (ֆինանսական, 
տեխնիկական միջոցների և այլն): Ինչպես նաև ունենք Երևանի ավագանու կողմից 
ընդունված նորմատիվ իրավական ակտ՝ պարտադիր բարեկարգման կանոնների 
վերաբերյալ, որը վերաբերում է նաև ձնամաքրմանը, և ես կուզենամ, որ այդ հարցում 
բոլորս լինենք պահանջողի և հորդորողի դերում, շնորհակալություն: 

Տիգրան Ավինյան 
-Հաջորդ հարցը՝ «ՄԱՅՐ ՀԱՅԱՍՏԱՆ» խմբակցության անդամ Սամվել Հակոբյան, 

խնդրեմ։   
Սամվել Հակոբյան  
-Հարցս վերաբերում է «Ինֆոքոմ» լրատվական կայքի հետաքննությանը: Ուզում եմ 

իմանալ Ձեր պաշտոնական կարծիքը և դիրքորոշումը: Արդյոք կոռուպցիա չէ, որ 

ֆինանսապես անապահով հարյուրավոր մարդիկ Ձեր նախընտրական ֆոնդ են 
մուտքագրել 2,5 մլն դրամ:  

Երկրորդ հարցս՝ արդյոք դա ընտրակեղծիք չէ, եթե հաշվի առնենք, որ Ձեր 
նախընտրական բյուջեի 80%-ի ծագումը շատ կասկածելի է և դրա չլինելը կազդեր 
ընտրությունների արդյունքների վրա, արդյոք դա օրենքի խախտում չէ: 

Տիգրան Ավինյան 
-Պարոն Հակոբյան, մեր նախընտրական շտաբի հիմնական խնդիրներից մեկը 

կայանում էր նրանում, որ մենք ունեինք մի իրավիճակ, որ ավել գումար այլևս հնարավոր 
չէր լինելու հավաքագրել, որովհետև կա օրենքով սահմանված որոշակի չափաքանակ, որից 
ավել չի թույլատրվում, և շատ ու շատ մարդիկ՝ գործարարներ, անհատներ, ովքեր 
ցանկացել են գումար փոխանցել, նրանց ասել ենք կներեք, բայց պետք չէ: Իրականությունը 
սա է, մնացածը, խնդրեմ, թող հետաքննեն: 

Հաջորդ հարցը՝ «ՔԱՂԱՔԱՑԻԱԿԱՆ ՊԱՅՄԱՆԱԳԻՐ» խմբակցության անդամ 
Արման Բաբաջանյան, խնդրեմ։   

Արման Բաբաջանյան  
-Շնորհակալություն, պարոն քաղաքապետ, առաջին հարցս վերաբերում է 

տրանսպորտին: Ներհամայնքային ավտոբուսային կանոնավոր փոխադրումների 
սպասարկման դեպքում երթուղիների սպասարկման «70 րոպե» տոմսը հնարավոր կլինի՞ 
ձեռք բերել տրանսպորտի մեջ՝ վարորդից: 

Տիգրան Ավինյան 
-Հարցին կպատասխանի քաղաքապետի տեղակալ Սուրեն Գրիգորյանը: 
Սուրեն Գրիգորյան 
-Շնորհակալություն, պարոն Բաբաջանյան, նախ ասեմ, որ Ձեր ասածի դրսևորումը 

ես տեսել եմ Բուլղարիայում, սակայն մեր համար գերխնդիր է վարորդին ընդհանրապես 
հեռու պահել տոմսի վաճառքի գործընթացից՝ նկատի ունենալով այժմ առկա իրավիճակը: 
Պետք է երկար մտածենք մինչ այդ որոշումը կայացնելը, ուստի այս պահին վերջնական 
պատասխան չեմ կարող տալ: 

Արման Բաբաջանյան  
-Շնորհակալություն, երկրորդ հարցս վերաբերում է «խելացի» լուսացույցներին: 

Դրանց հետ կապված քաղաքում ի՞ նչ աշխատանքներ են տարվում: 
Տիգրան Ավինյան 
-Հարցին կպատասխանի քաղաքապետարանի աշխատակազմի տրանսպորտի 

վարչության պետ Վազգեն Հարությունյանը: 
Վազգեն Հարությունյան 
-Շնորհակալություն, «խելացի» լուսացույցների հետ կապված ներկայումս 

աշխատանքներ են տարվում տարբեր արտադրողների հետ, ինչպես նաև քննարկումներ 

են ընթանում ֆինանսական միջոցների հայթայթման մասով, որպեսզի իրագործենք 
լուսացուցային համակարգի փոխարինման նախագիծը: 

Տիգրան Ավինյան 
-Պարոն Հարությունյան, օրինակ այս տարի օրենքով մոտ 200 մլն դրամ մենք պետք 

է խնայենք կանգառների վրա, որն էլ կարող ենք կոնկրետ ներդնել ինչ որ մի չափաքանակ 
ունենալու համար: Ուղղակի պետք է քննարկում կազմակերպենք և հասկանանք 
ռազմավարությունը: 

Հաջորդ հարցը՝ «ՄԱՅՐ ՀԱՅԱՍՏԱՆ» խմբակցության անդամ Սամվել Հարոյան, 
խնդրեմ։   

Սամվել Հարոյան  
-Սիրելի երևանցիներ, Երևան քաղաքի ավագանու անդամներ, քաղաքի գործադիր 

իշխանության ներկայացուցիչներ, կուզեմ խոսել մի ցավալի հարցի`  Օղակաձև զբոսայգում 
գտնվող բարերարների պուրակի մասին է: Պուրակում բարերարների արձանները 
տեղադրվել են դեռևս ՀՀ սփյուռքի նախարարությունում իմ աշխատելու տարիներին՝ 2011-
2012 թվականներին: Մեր վեց հզոր բարերարներին նվիրված բրոնզաձույլ արձաններն 
այսօր խղճուկ վիճակում են: Ալեքսանդր Մանթաշյանցի, Միքայել Արամյանցի, Շառլ 
Ազնավուրի, Քըրք Քըրքորյանի, Ալեք Մանուկյանի, Գալուստ Գյուլբենկյանի արձանները 
չկան, և դա տեղի է ունեցել Երևանի սրտում, որի մոտակայքում են գտնվում 
ոստիկանությունը, ազգային անվտանգությունը և այլ ուժային կառույցներ: Այս տարիների 
ընթացքում բազմաթիվ մարդկանց կողմից բարձրաձայնվել է այս հարցը, բազմաթիվ մամլո 
ասուլիսներ, ելույթներ են եղել, լրատվամիջոցները հնարավորինս լուսաբանել են, և ցավը 
նրանում է, որ ոչ մի ընթացք չի ստացել: Մեկ անգամ ևս դիմելով բոլորիդ, ուզում եմ ասել, 
որ «Մայր Հայաստան» խմբակցությունը և շատ հասարակական, մշակութային գործիչներ 
հետևողական են լինելու, որպեսզի այս հարցն անպայման վերանայվի, մեղավորները 
գտնվեն և պատժվեն, և քաղաքային իշխանությունների, ավագանու խմբակցությունների 
կողմից այս հարցի նկատմամբ լինի համապատասխան վերաբերմունք: Հորդորս է, 
խնդրանքս և պահանջս, որ նման հարցերի նկատմամբ լինենք ուշադիր, որովհետև ես սա 
համարում եմ հակահայկական, հակապետական և հակազգային քայլ, շնորհակալություն: 

Տիգրան Ավինյան 
-Շնորհակալություն, պարոն Հարոյան, ես կարող եմ երաշխավորել, որ Երևանի 

քաղաքապետարանը հանձն կառնի արձանների վերականգնման աշխատանքները, իսկ 
մեղավորներին վեր հանելու մասով կխոսենք նաև մեր գործընկերների հետ: 

 Սամվել Հարոյան  
-Հուսով եմ, որ այս հարցն անպայման ընթացք և շուտափույթ լուծում կստանա: Եվ 

կառաջարկեմ հանձնաժողովի կազմում ընդգրկել նաև տարբեր խմբակցությունների 
ներկայացուցիչների: 

Տիգրան Ավինյան 
-Շատ լավ, այդ առաջարկությունը նույնպես նկատի կունենանք և հետագա 

քննարկումների ժամանակ հանձնաժողով կստեղծենք, որում կընդգրկվեն նաև ավագանու 
տարբեր խմբակցությունների անդամներ: 

 Հաջորդ հարցը՝ «ՔԱՂԱՔԱՑԻԱԿԱՆ ՊԱՅՄԱՆԱԳԻՐ» խմբակցության անդամ 
Դիանա Քերոբյան, խնդրեմ։   

Դիանա Քերոբյան  
-Շնորհակալություն, պարոն քաղաքապետ, առաջին հարցս վերաբերում է 

տրանսպորտին. առաջարկում եմ բոլոր դպրոցների մոտ հետիոտնային անցումները 
կահավորել «կանչովի» լուսացույցերով, որի անհրաժեշտությունը, կարծում եմ, կա:  

Հաջորդ հարցս հետևյալն է. մոտ 2 ամիս առաջ մասնակցել եմ Նոր Նորք վարչական 
շրջանի բնակիչների ընդունելությանը: Ֆուտբոլի միջազգային որակավորում ստացած մի 
մարզիչ խնդրում և առաջարկում էր, որպեսզի Նոր Նորքի 8-րդ զանգվածի նախկին 
կաթսայատան հարևանությամբ գտնվող ազատ տարածքը տրվի իրեն երկարատև 
վարձակալության, որտեղ սեփական միջոցներով կկառուցվի բաց ֆուտբոլի դաշտ մինի 
ֆուտբոլի համար՝ միջազգային ստանդարտներով: Քաղաքացին ցանկանում է իմանալ 
քննարկվում է արդյոք իր առաջարկը և ի՞ նչ փուլում է: 

Տիգրան Ավինյան 
-Շնորհակալություն, առաջին հարցին կպատասխանի քաղաքապետարանի 

աշխատակազմի տրանսպորտի վարչության պետ Վազգեն Հարությունյանը: Սկզբունքային 
առարկություն ունե՞ք հարցի վերաբերյալ, պարոն Հարությունյան: 

Վազգեն Հարությունյան 
-Հարցի վերաբերյալ սկզբունքային առարկություն չունեմ, միայն կարող եմ նշել, որ 

այս պահին 44 հասցեում նախագծման աշխատանքներ են իրականացվում, դրանց մի մասը 
դպրոցներին հարող տարածքներ են: 

Տիգրան Ավինյան 
-Երկրորդ հարցի հետ կապված, պարոն Փամբուխչյան, կազմակերպեք հանդիպում 

այդ մարդկանց հետ` խնդիրը հասկանալու և այդ ծրագրին աջակցելու հնարավորությունը 
հասկանալու համար: 

Հաջորդ հարցը՝ «ԱԶԳԱՅԻՆ ԱՌԱՋԸՆԹԱՑ» խմբակցության անդամ Պեդրո 
Զարոկյան, խնդրեմ: 

Պեդրո Զարոկյան 
-Ուզում եմ խոսել սպորտը մասսայական դարձնելու և այդ հարցում 

քաղաքապետարանի դերի և անելիքների մասին: Եթե ուզում ենք սպորտը Երևանում 
զարգանա, պետք է մտածենք, որ բոլոր վարչական շրջաններում լինի առնվազն մեկ հատ 
բաց մարզասրահ, որպեսզի ցանկացած եղանակի երեխաները կարողանան սպորտով 

զբաղվել: Եվ կցանկանայի իմանալ, թե ե՞ րբ է վերանորոգվելու Արաբկիրի համալիր 
մարզաձևերի մանկապատանեկան մարզադպրոցը: 

Տիգրան Ավինյան 
-Պարոն Զարոկյան, տեղեկացնեմ Ձեզ, որ Երևանում կառուցվող և վերակառուցվող 

բոլոր դպրոցներն ունենում են բասկետբոլի դահլիճ: Այս առումով, եթե ուզում եք 
տեղեկատվություն ստանալ, կարող եք խոսել ոլորտը համակարգող փոխքաղաքապետ 
պարոն Լևոն Հովհաննիսյանի հետ և կծանոթանաք դպրոցաշինության ծրագրերին, որոնք 
որ իրենց հերթին ենթադրում են նոր բասկետբոլի դահլիճների ստեղծում: Եթե Դուք ունեք 
առաջարկներ հենց բակային տարածքներում բասկետբոլի դաշտեր ստեղծելու առումով, 
ապա կարող եք քննարկել այդ ծրագրերը համակարգող փոխքաղաքապետի՝ պարոն 
Արմեն Փամբուխչյանի հետ: 

Պեդրո Զարոկյան 
-Ես գիտեմ, որ դահլիճներ կան, ես խոսում եմ դրանք օգտագործելու մասին, 

որպեսզի դրանք բաց լինեն բոլորի համար` տարբեր եղանակային պայմաններում: 
Տիգրան Ավինյան 
-Հարցի հետ կապված կարձագանքի քաղաքապետարանի աշխատակազմի սպորտի 

և երիտասարդության հարցերի վարչության պետ Արսեն Մակվեցյանը, խնդրեմ: 
Արսեն Մակվեցյան 
-Այս հարցին գրությամբ մի քանի անգամ պատասխանել ենք: Ցանկացած 

ուսումնամարզական պրոցես պետք է ունենա պատասխանատու: Եթե մենք ուզում ենք 
հանրակրթական դպրոցում դասերից հետո կազմակերպել ուսումնամարզական պրոցես, 
ապա ինչ որ մեկն այդ ժամի համար պետք է պատասխանատվություն կրի: Այդ պատճառով 
հասարակական կազմակերպությունը, ակումբը կամ անհատը գրությամբ դիմում է 
քաղաքապետարան, որ նշված ժամին ուզում է վարձակալել դահլիճը, ինչից հետո նոր 
կարող է կազմակերպել իր ուսումնամարզական պրոցեսը: Բաց դաշտերի վերաբերյալ՝ 
այժմ պատրաստ է երկու նոր համալիր մարզադպրոցների նախագիծ, որը մարտ ամսին 
վերջնական տեսքի կբերվի: Այնտեղ ընդգրկված են բոլոր մարզաձևերը: 

Տիգրան Ավինյան 
-Հաջորդ հարցը՝ «ՄԱՅՐ ՀԱՅԱՍՏԱՆ» խմբակցության անդամ Արմեն Քոչարյան, 

խնդրեմ։   
Արմեն Քոչարյան 
-Հարցս վերաբերում է Ազատության պողոտայի 26/1 հասցեում կառուցվող 

բազմաֆունկցիոնալ բնակելի համալիրին: Այն գտնվում է 1955 թվականին հիմնված Նուրբ 
օրգանական քիմիայի ինստիտուտի տարածքում, որտեղով անցնում է ջրուղի, և այն չի 
քանդվել ինստիտուտը կառուցելու ժամանակ: Ջրուղու մի մասը հանվել է տարածքից և 
տեղափոխվել է ինստիտուտի տարածքում գտնվող մեքենաների երթևեկելի մաս, և 2022 
թվականի սեպտեմբերին Երևանի քաղաքապետի կողմից տրվել է նախագծի 



7 
 

թույլտվություն, այժմ այնտեղ ընթանում են շինարարական աշխատանքներ, և գործը 
գտնվում է դատարանում: Ինչպե՞ս եք պատկերացնում, ինչպե՞ս է լուծվելու այնտեղի 
գերթանկարժեք սարքավորումների հարցը:  

 Տիգրան Ավինյան 
-Մենք խնդրից տեղեկացված ենք, պարոն Փամբուխչյանը հանդիպել է քիմիկներին: 
Արմեն Փամբուխչյան 
-Այո, պարոն քաղաքապետ, նախորդ շաբաթ ընդունել ենք քիմիկներին, խնդրին 

ամբողջությամբ ծանոթ ենք, ինստիտուտի տնօրինության հետ պայմանավորվել ենք, որ 
մեր կողմից համապարփակ ուսումնասիրություն կանցկացնենք և իրենց կպատասխանենք, 
սակայն ասեմ, որ այդ գործընթացը սկսվել է 2007 թվականից և շարունակվում է մինչ օրս:  

Տիգրան Ավինյան 
-Ամեն դեպքում պարոն Քոչարյանի բարձրաձայնած հարցն ունի շատ օբյեկտիվ 

հիմքեր, հետևապես հարցին պետք է որևէ տեսակի լուծում տրվի, այսինքն` Պետական 
գույքի կառավարման կոմիտեի մեր գործընկերների հետ պետք է հասկանանք, թե ինչ 
լուծում է առաջարկվում: Մարդիկ ճիշտ են ասում, այնտեղ իրապես թանկարժեք 
սարքավորումներ և որոշակի ռիսկեր կան, այսինքն ներդրողը և ինստիտուտի 
տնօրինությունը միասին պետք է մի ընդհանրական լուծում գտնեն, որպեսզի բոլոր ռիսկերը 
կառավարվեն: 

Արմեն Քոչարյան 
-Այստեղ խոսքը վերաբերում է նաև հարակից կանաչապատ տարածքին, որը 

նույնպես ուզում են տրամադրել նույն ՓԲԸ-ին, որտեղ, ըստ մեր տեղեկությունների, պետք 
է կառուցվի ավտոկայանատեղի: 

Տիգրան Ավինյան 
Հաջորդ հարցը՝ «ԱԶԳԱՅԻՆ ԱՌԱՋԸՆԹԱՑ» խմբակցության ղեկավար Արամ 

Թորոսյան, խնդրեմ։   
Արամ Թորոսյան  
-Առաջին հարցս, պարոն քաղաքապետ, վերաբերում է գնումներին: Ավելացված 

գումարով գնվեց մոտ 80 ավտոբուս, հետո պարզվեց, որ գնվել է 28-30%-ով թանկ գնով, 
հետո մատակարար կազմակերպությունը 30 ավտոբուս նվիրեց և ստացվեց հին գնով՝ 
յուրաքանչյուրը: Ո՞վ է այստեղ պատասխանատու: Կամ նստարանների հետ կապված` մենք 
իմացանք, որ վարչական շրջաններից մեկի ղեկավարը պատրաստվում էր ինչ-որ 
մարդկանց դատի տալ, որովհետև նրա ձեռքին կար փաստաթուղթ, որ այդ նստարանների 
գները համապատասխանում են չափանիշներին, բայց այդ փաստաթուղթը տրամադրված 
էր հենց արտադրողի կողմից: Ձեր ցուցումով քաղաքապետարանի աշխատակազմի 
վերահսկողության վարչությունը ստուգեց և Դուք վերանայեցիք, այսինքն ընթացքում 
ստուգումներ արվու՞մ են, թե՞ Դուք պետք է ասեք, որ նոր ստուգեն:  

Հաջորդը հարցը վերաբերում է Լենինգրադյան փողոցին: Ասում են վերջերս այն լավ 
ասֆալտապատվել է, սակայն այժմ կրկին փոսեր են գոյացել: Եթե բարձրաձայնվի այդ 
մասին՝ կլուծվի, իսկ եթե ոչ, ուրեմն չի՞ լուծվի: 

Հաջորդ հարցս մի նախաձեռնության մասին է. մարդիկ դիմել են Երևանյան լճի մի 
հատվածում ծովային թանգարան հիմնելու նախաձեռնությամբ, ինչը կարծես առաջ չի 
գնում, որովհետև այնտեղ նախատեսվել է կանաչապատ տարածք, հնավայրի պահպանում, 
սակայն, եթե մասնագետներն ուսումնասիրեն, կարելի է այդ բոլորը համատեղել: Ծովային 
թանգարանում մեր երեխաները կծանոթանան Կիլիկիային, ինչը հայոց պատմության 
հիանալի էջերից է: Խնդրում եմ ընթացք տալ և ավագանու բոլոր խմբակցությունների 
անդամներին ներգրավել այդ գործընթացում: 

Տիգրան Ավինյան 
-Շնորհակալ եմ, պարոն Թորոսյան, այդ նախաձեռնության մասին ես նույնպես լսել 

էի դեռևս 3 տարի առաջ: Կխնդրեմ քաղաքապետի օգնական Արման Լազրյանին զբաղվել 
այս հարցով, հասկանալու համար, թե ինչ կարող ենք անել նախաձեռնությանն աջակցելու 
համար: Առաջին հարցի հետ կապված ասեմ, որ այդ 30 ավտոբուսներն, այո, 
քաղաքապետարանը նվեր է ստացել, և այսօր նախագծերից մեկով այդ որոշումը 
վերջնական իրավական տեսք ստացավ: Ուզում եմ տեղեկացնել, պարոն Թորոսյան, որ դա 
իրականացվել է բանակցությունների արդյունքում, այսինք մենք կարծել ենք, որ գինը թանկ 
է և առաջարկել ենք մեր գործընկերներին կոմպենսացնել 30 ավտոբուսով, և նրանք 
համաձայնվել են:  

Ինչ վերաբերում է այն բանին, թե արդյո՞ք հարցերը, որ չեն բարձրաձայնվում՝ չեն 
լուծվում, ուզում եմ Ձեզ տեղեկացնել, որ Երևանի քաղաքապետարանի «Թեժ գիծն» 
անընդհատ աշխատում է, քաղաքապետարանն ունի նաև նոր բջջային հավելված, որի 
միջոցով հնարավորություն է ստեղծվում կոնկրետ վայրում արձանագրել քաղաքային 
ցանկացած խնդիր և ուղարկել ուղիղ քաղաքապետարան, դա էլ նույն «Թեժ գծի» 
տրամաբանությամբ ընթացք է ստանում, և այդ ընթացքի վերահսկողությունը նույնպես 
դրված է քաղաքապետարանի աշխատակազմի վերահսկողության վարչության վրա: 
Այսինքն` ուզում եմ Ձեզ վստահեցնել, որ միայն այն հարցերը չեն բարձրաձայնվում, որոնց 
մասին Դուք լսում եք գործակարգավարական խորհրդակցության ժամանակ, այլ նաև 
հազարավոր այլ հարցեր, որոնց մասին չի բարձրաձայնվում խորհրդակցության ժամանակ: 
Սա չի նշանակում, որ բոլոր հարցերը լուծվում են, բայց արդյունավետության տեսանկյունից 
մենք էական աճ ենք գրանցել: 

Հաջորդ հարցը՝ «ՀԱՆՐԱՊԵՏՈՒԹՅՈՒՆ» խմբակցության անդամ Արմեն 
Մկրտչյան, խնդրեմ: 

Արմեն Մկրտչյան  
-Շնորհակալություն, խնդրում եմ ասել 2023 թվականին քանի՞ բենզալցակայան է 

ապամոնտաժվել և 2024 թվականին արդյոք շարունակվելու է այդ գործընթացը: 

Երկրորդ հարցս հնչեցնեմ. Երևանում կան տեսախցիկներ, արագաչափեր, 
լուսացույցներ, որոնք գտնվում են գրեթե ծառերի ետևում և տեսանելի չեն վարորդների 
համար: Խնդրում եմ ասել ե՞րբ է նախապատրաստվում էտման աշխատանքները, 
շնորհակալություն: 

Տիգրան Ավինյան 
-Հարցին կպատասխանի քաղաքապետարանի աշխատակազմի առևտրի և 

ծառայությունների վարչության պետի տեղակալ Էդուարդ Ամիրաղյանը, խնդրեմ: 
Էդուարդ Ամիրաղյան 
-Շնորհակալություն, 2023 թվականին սկսված ապօրինի բենզալցակայանների 

ապամոնտաժման գործընթացը շարունակվելու է 2024 թվականին: 2023 թվականին 
ապամոնտաժվել է 25 բենզալցակայան, որից 6-ը՝ Արաբկիր, 5-ը՝ Կենտրոն, 3-ը՝ 
Աջափնյակ, 3-ը՝ Նոր Նորք, 3-ը՝ Շենգավիթ, 2-ը՝ Էրեբունի, 2-ը՝ Մալաթիա-Սեբաստիա և  
1-ը՝ Քանաքեռ-Զեյթուն վարչական շրջաններում: Այս պահի դրությամբ Երևան քաղաքում 
ունենք գործող 242 բենզալցակայան, որոնցից մոտ 40-ը ունեն քաղաքաշինական 
փաստաթղթերի վերաբերյալ խնդիրներ: Վերջիններիս վերաբերյալ իրականացվում է 
ուսումնասիրություն:  

Տիգրան Ավինյան 
-Շնորհակալություն, երկրորդ հարցին կպատասխանի «Կանաչապատում և շրջակա 

միջավայրի պահպանություն» ՀՈԱԿ-ի տնօրեն Արմեն Բեգոյանը, խնդրեմ: 
Արմեն Բեգոյան 
-Բարձրացրած հարցի վերաբերյալ կարող եմ ասել, որ նման ահազանգեր մենք 

ստանում ենք թե՛ տրանսպորտի վարչությունից, թե՛ ոստիկանությունից, թե՛ «Երքաղլույս» 
ՓԲԸ-ից և տարբեր կառույցներից: Բոլոր ահազանգերը սպասարկվում են եռօրյա 
ժամկետում (եթե հասցեները հայտնի են լինում): Միայն ոստիկանությունից կամ 
քաղաքացիներից ստացված այն ահազանգերին, որոնք վերաբերում են լուսացույցներին և 
երթևեկության նշաններին, արձագանքում ենք 24 ժամվա ընթացքում: Այս պահի 
դրությամբ մեզ հայտնի հասցեներ չկան, խնդրում եմ, եթե Դուք ունեք, տրամադրեք մեզ, 
առնվազն 3 օրվա ընթացքում այդ աշխատանքները կիրականացվեն: 

Տիգրան Ավինյան 
Հաջորդ հարցը՝ «ՄԱՅՐ ՀԱՅԱՍՏԱՆ» խմբակցության անդամ Արմենակ Դանիելյան, 

խնդրեմ։     
Արմենակ Դանիելյան 
 -Պարոն Ավինյան, 2020թ. 44-օրյա պատերազմի ժամանակ Դուք փոխվարչապետ 

էիք, 2022-2023 թվականներին՝ փոխքաղաքապետ: Ինձ հետաքրքրում է, թե Երևանի 
մասշտաբով քանի քաջորդի է զոհվել այդ պատերազմում:  

Երկրորդ հարցս հետևյալն է. արդյոք պատրաստվում եք Երևան քաղաքում 
անմահացած, հերոսացած երևանցիներին նվիրված խաչքար կամ հուշաքար տեղադրել: 

Տիգրան Ավինյան 
-Պարոն Դանիելյան, ուզում եմ Ձեզ վստահեցնել, որ զոհերի վերաբերյալ 

պաշտոնական թվերը, որ հրապարակվել են, ճշմարտություն են և համապատասխանում 
են իրականությանը: Մենք այսօր էլ մեր տղաներին նվիրված տարբեր հուշարձաններ 
ունենք տարբեր վարչական շրջաններում: Ուզում եմ տեղեկացնել նաև, որ մենք մի մեծ 
պուրակ ենք կառուցում, նվիրված 44-օրյա պատերազմում զոհված մեր զինվորներին: 

Հաջորդ հարցը՝ «ՄԱՅՐ ՀԱՅԱՍՏԱՆ» խմբակցության անդամ Արշակ Սարգսյան, 
խնդրեմ։     

 Արշակ Սարգսյան 
-Առաջին հարցս վերաբերում է Շիրազի և Մազմանյան փողոցների խաչմերուկին, 

որտեղ կազմակերպված է շրջանաձև երթևեկություն, որն ամեն անգամ վթարների 
պատճառ է դառնում: Այդտեղով է անցնում նաև Հյուսիս-հարավ ճանապարհը: Ի՞նչ 
կարծիքի եք այն առաջարկիս վերաբերյալ, որ այդտեղ անհրաժեշտ է երթևեկության 
կազմակերպման մեկ այլ լուծում գտնել:  

Հաջորդ հարցս հետևյալն է. Նազարբեկյան թաղամասում կա փոքրերի համար 
նախատեսված մարզահրապարակ, որը գտնվում է Վահագնի թաղամասի 
հարևանությամբ, և վերջինիս պարսպից քարեր են թափվում, որը վտանգավոր է 
երեխաների համար: Կա՞ արդյոք տարածքը ցանկապատելու ծրագիր՝ երեխաների 
անվտանգությունն ապահովելու համար: 

Տիգրան Ավինյան 
-Շնորհակալություն, եթե չեմ սխալվում Հյուսիս-հարավ ճանապարհի այդ հատվածի 

հետ կապված մենք ունենք դատական գործ, որտեղ վիճարկվում է հողի սեփականատիրոջ 
կողմից իր իրավունքները, գույքի արժեքը: Պարոն Սարգսյան, ես կառաջարկեմ հարցը 
քննարկել «Երևանի կառուցապատման ներդրումային ծրագրերի իրականացման 
գրասենյակ» ՀՈԱԿ-ի տնօրեն Արմեն Հարությունյանի հետ: Կխնդրեմ նաև հարցի 
վերաբերյալ արձագանքի քաղաքապետարանի աշխատակազմի տրանսպորտի 
վարչության պետ պարոն Հարությունյանը, խնդրեմ: 

Վազգեն Հարությունյան 
-Պարոն քաղաքապետ, այդ հատվածում նախկինում փորձարկվել է երթևեկության 

լուսացուցային կառավարում, բայց ավելի անարդյունավետ է եղել և անջատվել է, թողնվել 
է նախկինը: Այնտեղ միակ տարբերակը շրջանաձև երթևեկությունն է, ուղղակի պետք է 
պահպանել երթևեկության կանոնները, հակառակ դեպքում վթարներն անխուսափելի են: 

Տիգրան Ավինյան 
-Ամեն դեպքում պետք է մի լուծում գտնենք: Հաջորդ հարցին կպատասխանի  

Աջափնյակ վարչական շրջանի ղեկավար պարոն Կամսար Բաբինյանը, խնդրեմ: 

Կամսար Բաբինյան 
-Շնորհակալություն, կհանձնարարվի աշխատակիցներին այցելել և ուսումնասիրել, 

եթե նման խնդիրներ լինեն, անպայման կվերացնենք: 
Տիգրան Ավինյան 
-Հաջորդ հարցը՝ «ՄԱՅՐ ՀԱՅԱՍՏԱՆ» խմբակցության ղեկավար Մանուկ 

Սուքիասյան, խնդրեմ։    
 Մանուկ Սուքիասյան 
-Երևան քաղաքում տեղացած առատ ձյան հետևանքով առաջացած մերկասառույցի 

պայմաններում ականատես եղանք, որ ավտոբուսները չեն աշխատում, քանի որ նրանց 
անվադողերը համասեզոնային են, ձմեռային անվադող չունեն: Ինչու՞ ձմեռային 
անվադողեր չեք գնում:  

Խնդրում եմ ասեք նաև, թե 2024թ. հունվարին քանի՞ քաղաքացի է միանվագ վճարել 
ավտոկայանատեղերի համար 160000 դրամ վճարը, և ընդհանուր որքա՞ն գումար է 
կազմել: 

Հաջորդ հարցս. 2023թ. դեկտեմբեր ամսվա ավագանու նիստի ժամանակ փոխանցել 
եմ Պետրոս Մակեյանի դիմումը՝ Նորքում ապօրինի կառուցված ձեղնահարկի վերաբերյալ  
և առ այսօր պատասխան չունեմ, խնդրում եմ անդրադառնաք այդ դիմումին: 

Տիգրան Ավինյան 
-Առաջին հարցին կպատասխանի քաղաքապետի տեղակալ Սուրեն Գրիգորյանը, 

խնդրեմ: 
Սուրեն Գրիգորյան 
-Քանի որ ձնամաքրման աշխատանքների մասով պարոն Արեյանն արդեն 

մանրամասն խոսել է, ես կխոսեմ անվադողերի մասին: Պարոն Սուքիասյան, անվադողերն, 
այո, համասեզոնային են և միշտ են եղել այդպիսին: Բացի այն, որ անվադողերի 
փոփոխությունն իրենից ահռելի ծախս է ենթադրում, դա նաև հակասում է ընդհանուր 
տրամաբանությանն այն առումով, որ մեր տրամաբանությունը ոչ թե այն է, որ փողոցների 
վրա պետք է երկարատև սառույց լինի, և մենք ընդունենք այդ փաստը, որ այդպես է լինելու, 
եկեք համապատասխան անվադողեր ունենանք, այլ տրամաբանությունն այն է, որ 
մերկասառույց պետք է չլինի և համասեզոնային անվադողերով հնարավոր լինի երթևեկել: 
Անվադողերը հենց դրա համար էլ կոչվում են համասեզոնային, որ բոլոր սեզոններին 
կարելի է գործածել, հետևաբար ասել, որ դա սխալ անվադողեր են, ճիշտ չէ: 

Տիգրան Ավինյան 
-Պարոն Սուքիասյան, Ձեր նշած դիմումի պատասխանն արդեն պատրաստ է, 

կվերհանեն և կփոխանցեն Ձեզ: Ավտոկայանատեղերի վճարների վերաբերյալ հարցին 
կպատասխանի քաղաքապետարանի աշխատակազմի տրանսպորտի վարչության պետ 
Վազգեն Հարությունյանը, խնդրեմ: 

Վազգեն Հարությունյան 
- 2023թ. հունվարի 30-ի դրությամբ տարեկան վճար կատարվել է ավելի քան 30000 

տրանսպորտային միջոցի համար, իսկ 2024թ. հունվարի 30-ի դրությամբ 160 000 դրամ  
վճարվել է ավելի քան 3200-3300 տրանսպորտային միջոցի համար: 

Տիգրան Ավինյան 
-Հաջորդ հարցը՝ «ՄԱՅՐ ՀԱՅԱՍՏԱՆ» խմբակցության անդամ Մեսրոպ Մանուկյան, 

խնդրեմ։    
 Մեսրոպ Մանուկյան 
-Շնորհակալություն, պարոն Ավինյան, Լվովյան 2/2 հասցեի շուրջ մոտ 100 բնակչի 

հարցն եմ փոխանցում Ձեզ: Տվել եք շինթույլտվություն, որին դեմ էր արտահայտվել 
Քաղաքաշինության կոմիտեն, հիմք ընդունելով, որ կանաչապատման տոկոսը 40 և ավելին 
պահպանված չէ, արևահարման ռեժիմի ազդեցության նորմատիվ պահանջները 
խախտված են, ավտոտրանսպորտի անվտանգ ելումուտի, բացօթյա ավտոկայանատեղերի 
խնդիրն ապահովված չէ, բայց չգիտես ինչու 20 օր անց կոմիտեն նորից կողմ է լինում` 
առանց հիմնավորման: Քաղաքացիների կողմից խնդրանք-պահանջս է, որ վերցնեք Ձեր 
հսկողության տակ այս խնդիրը, Ձեր հանձնարարությամբ ստեղծվի հանձնաժողով հարցն 
ուսումնասիրելու համար, և թույլ չտաք Թաթուլ Կրպեյանի անվան այգում այդ 
կառուցապատումն իրականացնել: 

Տիգրան Ավինյան 
-Պարոն Մանուկյան, զուտ պրակտիկայից ելնելով, ենթադրում եմ, որ տեղի է ունեցել 

նախագծի փոփոխություն, դրա համար է կարծիքը փոխվել: Պետք է խնդրեմ 
քաղաքապետարանի աշխատակազմի քաղաքաշինական գործունեության հատուկ 
կարգավորման ծրագրերի բաժնին պարզաբանում տալ Լվովյան 2/2 հասցեի ամբողջ 
ընթացակարգի վերաբերյալ, և գրավոր պատասխանենք պարոն Մանուկյանին: 

Հաջորդ հարցը՝ «ՀԱՆՐԱՅԻՆ ՁԱՅՆ» խմբակցության ղեկավար Վահան Ավագյան, 
խնդրեմ։   

Վահան Ավագյան  
-Պարոն Ավինյան, մամուլում շատ է խոսվում դպրոցներում «Հերոսի անկյուն»-ների 

ապամոնտաժման կամ վերացման մասին, ուզում եմ իմանալ Ձեր մոտեցումն այս հարցի 
վերաբերյալ:  

Հաջորդ հարցս վերաբերում է սպորտին, հատկապես՝ ջրային մարզաձևերին: Ինձ 
հետաքրքիր է, թե ի՞նչ է նախատեսվում անել, որպեսզի մեր երեխաները, ուսանողները 
կարողանան զբաղվել ջրային սպորտով, և կուզենամ Ձեզ տեսնել նոր լողավազանների 
բացման ժամանակ, շնորհակալություն: 

Տիգրան Ավինյան 
-Շնորհակալություն, առաջին հարցի վերաբերյալ առաջինը Ձեզանից եմ լսում, պետք 

է ճշտել և հասկանալ, թե ինչի մասին է խոսքը: Ինչ վերաբերում է մարզադպրոցներին, 

պարոն Ավագյան, դեռ 2022 թվականից սկսած տարբեր մարզադպրոցներում մենք մեծ 
ծավալի հիմնանորոգման աշխատանքներ ենք իրականացրել: Ուզում եմ նաև տեղեկացնել, 
որ այս տարի նույնպես տարբեր ծրագրերով մենք նախատեսում ենք վերակառուցել, 
հիմնանորոգել տարբեր մարզադպրոցներ և, մասնավորապես, լողի մասով կարող եմ ասել, 
որ լողավազանի վերականգնումը նախատեսվում է «Երևանի Շենգավիթի համալիր 
մարզաձևերի մանկապատանեկան մարզադպրոց»-ում, իսկ, եթե կուզենաք ցանկին 
մանրամասն ծանոթանալ, կարող եք գրավոր դիմել քաղաքապետի տեղակալ պարոն Լևոն 
Հովհաննիսյանին: Պարոն Մակվեցյան, եթե ավելացնելու բան ունեք, խնդրեմ: 

Արսեն Մակվեցյան 
-Մենք ունենք նախագիծ՝ ստեղծել Երևանի ջրային մարզաձևերի մարզադպրոց: 

Տարբեր վարչական շրջաններում կլինեն լողավազաններ, որոնք կգործեն մեկ ՀՈԱԿ-ի 
կազմում: 

Տիգրան Ավինյան 
-Հաջորդ հարցը՝ «ՄԱՅՐ ՀԱՅԱՍՏԱՆ» խմբակցության անդամ Աննա Ավետիսյան, 

խնդրեմ։   
Աննա Ավետիսյան 
-Հարցս վերաբերում մեր քաղաքում մոպեդներ և մոտոցիկլներ վարողներին, որոնք 

չունեն վարորդական իրավունք, բայց երթևեկում են այլ վարորդներին հավասար՝ 
ստեղծելով վթարներ և վթարային իրավիճակներ: Ի՞նչ միջոցառումներ եք ձեռնարկել կամ 
ձեռնարկում այդ իրավիճակները կանխելու համար: Հարցս վերաբերում է նաև 
ինքնագլորներին, որոնք վերջին ժամանակներս շատացել են մեր քաղաքում, հատկապես՝ 
ամռանը, որոնք ևս մեծ վտանգ են ներկայացնում և՛ հետիոտնի, և՛ վարորդների համար:  

Տիգրան Ավինյան 
-Շնորհակալ եմ, տիկին Ավետիսյան: Ինքնագլորների և հեծանիվների մասով կարող 

եմ վստահորեն ասել, որ վերջիններիս համար նախատեսված է լինելու երթևեկելի դարձնել 
ավտոբուսային առանձնացված գծերը: Ինչ վերաբերում է մոպեդներին՝ իրականում 
քանակային առումով Երևանում էականորեն աճել է մոպեդների թիվը, բայց պետք է հաշվի 
առնենք նաև, որ դրանցով տարատեսակ ծառայություններ են մատուցվում՝ առաքումներ են 
իրականացվում: Դրանց գործարկումը մեր քաղաքում նոր է, և պետք է խնդրենք մեր 
վարորդներին մի փոքր ավելի զգուշավոր և հանդուրժող լինեն մոպեդ վարողների 
նկատմամբ: Ես կարծում եմ, որ ընդհանուր առմամբ մենք պետք է այս մասով 
ուսումնասիրենք զարգացած քաղաքների փորձը, բայց վստահ չեմ, որ մոպեդների մասով  
մեզ մոտ հարցն այնքան ծայրահեղ է, որ իրենց պետք է սահմանափակումների ենթարկենք: 
Ընդհակառակը, կարծում եմ իրենք են հիմնականում վտանգված և ավտոմեքենայի հետ 
բախման հիմնական տուժողն իրենք են լինելու, հետևապես կոչն այստեղ ավելի շատ պետք 
է վարորդներին ուղղված լինի, բայց, այնուամենայնիվ, տրանսպորտի վարչությունը կարող 

է որոշակի կարծիք սկսել ձևավորել հարցի վերաբերյալ, որովհետև տենդենցը աճողական 
է՝ մոպեդ վարողների թիվը գնալով ավելանալու է: 

Հաջորդ հարցը՝ «ԱԶԳԱՅԻՆ ԱՌԱՋԸՆԹԱՑ» խմբակցության անդամ Ռոբերտ 
Ծովյան, խնդրեմ: 

Ռոբերտ Ծովյան 
-Շնորհակալություն, Պարոն Ավինյան, արդյոք Դուք ճիշտ եք համարում Ջրվեժում 

գործող գազալցակայանի հետ 10 տարով կնքված պայմանագիրը, որը 
քաղաքապետարանի ավտոբուսներին գազը վաճառում է 325 դրամով, այն դեպքում, երբ 
1կմ հեռավորության վրա գտնվող գազալցակայանում գազի գինն առավելագույնը 300 
դրամ է: 

Տիգրան Ավինյան 
-Հարցին կպատասխանի քաղաքապետարանի աշխատակազմի իրավաբանական 

վարչության պետ Տարոն Մարգարյանը, խնդրեմ: 
Տարոն Մարգարյան 
-Գազալցակայանի կառուցումն իրականացվել է մրցութային ընթացակարգով: Մինչև 

մրցույթի անցկացումը քաղաքապետարանը դիմել էր վիճակագրական ծառայություն և 
տրամադրել էին Երևանի տարածքում գազի վաճառքի միջին արժեքը, ինչպես նաև 
քաղաքապետարանի «Երևանի ավտոբուս» ՓԲ ընկերության կողմից տրամադրվել էր այն 
արժեքը, որով 2022 թվականին տարվա ընթացքում գնման գործընթացի միջոցով ձեռք էր 
բերվել 1կգ գազը: Եթե չեմ սխալվում, այդ մրցույթի ընթացքում հաղթող ճանաչված 
մասնակիցն առաջարկել է ավելի էժան գին` թե՛ Երևան քաղաքում վաճառվող միջին գին-
արժեքից, թե՛ մեր ընկերության կողմից տվյալ մրցույթի անցկացման տարվա ընթացքում 
ձեռք բերվող գնից: Ինչ վերաբերում է այն մտավախությանը, որ պայմանագիրը կնքվել է 10 
տարի ժամկետով, ապա պայմանագրում հստակ ամրագրված է, որ յուրաքանչյուր տարի 
գազի արժեքը ենթակա է վերանայման` թե՛ ավելացվելու և թե՛ նվազեցվելու միտումով, եթե 
Հայաստանի Հանրապետությունում Հանրային ծառայությունները կարգավորող 
հանձնաժողովի որոշման  հիման վրա տեղի կունենա գազի սակագնի փոփոխություն: Այդ 
դեպքում համապատասխան տոկոսի չափով գազի արժեքը ենթակա է փոփոխման: Նաև 
ցանկանում եմ նշել, որ գազալցակայանն ամբողջությամբ հանդիսանում է Երևան 
համայնքի սեփականությունը: 

Ռոբերտ Ծովյան 
-Շնորհակալություն, երկրորդ հարցս հետևյալն է. սպորտի և երիտասարդության 

հարցերի վարչության նախաձեռնած հանդիպմանը երիտասարդական ՀԿ-ներից քանի՞սն 
են ներկա եղել, ինչու՞ է ՀԿ-ների կողմից բոյկոտվել այդ հանդիպումը, և ի՞նչ են 
պատրաստվում անել: 

Տիգրան Ավինյան 
-Հարցին կպատասխանի քաղաքապետարանի աշխատակազմի սպորտի և 

երիտասարդության հարցերի վարչության պետ Արսեն Մակվեցյանը, խնդրեմ: 
Արսեն Մակվեցյան 
-Վարչությունում կազմակերպել էինք հանդիպում երիտասարդական ՀԿ-ների հետ, 

12-13 ՀԿ հաստատել էին իրենց մասնակցությունը, ներկա էին 3-ը: Այնտեղ հարց 
բարձրացվեց, թե խտրական վերաբերմունք կա, որոշ ՀԿ-ների չենք հրավիրել: Մենք 
բացարձակապես ոչ մեկի հանդեպ խտրական վերաբերմունք չունենք: Որոշեցինք այդ 
հանդիպումն ավելի լայն շրջանակներում կազմակերպել՝ քաղաքապետարանի 
բրիֆինգների դահլիճում, մարտ ամսին: 

Տիգրան Ավինյան 
-Հաջորդ հարցը՝ «ՀԱՆՐԱՅԻՆ ՁԱՅՆ» խմբակցության անդամ Ամալյա Սարգսյան, 

խնդրեմ։  
Ամալյա Սարգսյան  
-Շնորհակալություն, առաջին հարցս վերաբերում է պոլիկլինիկաների աշխատանքի 

կազմակերպմանը: Բոլորս գիտենք, որ պոլիկլինիկաներում գոյանում են անմարդկային 
հերթեր, առավել ևս, երբ Արցախից ժամանած մեր հայրենակիցները ևս օգտվում են այդ 
կառույցից, մարդիկ ստիպված են լինում օրերով անցնել կաբինետներով, քանի որ նեղ 
մասնագետներն աշխատում են ոչ բոլոր ժամերին: Ինչպիսի՞ն է լինելու այս հարցի լուծումը: 
Պոլիկլինիկաներից հիմնականում օգտվում են տարեցները, երեխաները, որոնք չեն 
կարողանում երկար սպասել: Եվ ուզում եմ նաև մի դիտարկում անել՝ ամբողջ 
քաղաքապետարանում բուժկետ չկա, եթե ինչ որ մեկը ճնշման անկում ունենա, չգիտեմ ինչ 
կերպ պետք է լուծվի այս հարցը:  

Երկրորդ հարցս վերաբերում է Արին-Բերդի փողոցում` դեպի 4-րդ նրբանցք տանող 
ճանապարհի մեծ փոսերին, որոնց պատճառով մարդիկ չեն կարողանում մեքենա վարել: 

Տիգրան Ավինյան 
-Շնորհակալություն, երկրորդ հարցին կպատասխանի քաղաքապետի տեղակալ 

Լևոն Հովհաննիսյանը, խնդրեմ: 
Լևոն Հովհաննիսյան  
- Շնորհակալություն, փոսալցման մրցույթի բացումը փետրվարի 19-ին է, դրանից 

հետո, երբ կանցնի անգործության ժամկետը, վստահ եմ, որ էականորեն կփոխվի 
իրավիճակը, բայց նաև ասեմ, որ իրավիճակը որոշակիորեն մեղմացնելու համար վերջերս 
Երևան քաղաքում այլ ծրագրերով որոշակի ծավալի փոսալցում իրականացվել է: Տիկին 
Սարգսյան, ես Ձեզ խոստանում եմ, որ ամենակարճ ժամկետներում Ձեր նշած հատվածը 
կարգի կբերվի: 

Տիգրան Ավինյան  
- Շնորհակալություն, առաջին հարցին կպատասխանի քաղաքապետարանի 

աշխատակազմի առողջապահության վարչության պետ Դավիթ Կարապետյանը, խնդրեմ: 
Դավիթ Կարապետյան 
-Հարգելի գործընկերներ, ուզում եմ հայտնել, որ նախորդ տարի 

ուսումնասիրությունների արդյունքում առողջության բոլոր կենտրոններում ներդրեցինք 
էլեկտրոնային հերթագրման համակարգը: Ուսումնասիրեցինք պոլիկլինիկաներում 
այցելության ժամերը և հաշվի առնելով վերջին տարիներին համաճարակների 
կրկնելիությունը, հասանք նրան, որ մի ինչ-որ ժամի այդ նույն թոշակառուները և բոլոր 
հաճախորդները գնում են: Ներդրեցինք էլեկտրոնային հերթագրման համակարգը, որը 
գործում է գրեթե բոլոր ժամանակակից երկրներում: Տեղում անցկացրել ենք 
հերթագրողների մի քանի դասընթաց, որպեսզի կարողանան ավելի լավ կոմպլեկտավորել 
հաճախորդի այցելությունը, այսինքն մեկ այցելության դեպքում կարողանան լինել մյուս 
կաբինետներում, բայց նախօրոք հնարավոր չէ իմանալ, թե թերապևտի մոտ այցից հետո 
ինչ նեղ մասնեգետի մոտ այցելելու կարիք կլինի: Փորձում ենք վերապատրաստումների 
միջոցով կարգավորել նաև այդ պահը: 

Ամալյա Սարգսյան  
-Եթե կարելի է արձագանքեմ. Ձեզ համար պետք է անակնկալ չլիներ, որ Արցախից 

ժամանած մեր հայրենակիցները ևս պետք է օգտվեն բժշկական սպասարկումից, 
հետևաբար այցելուների քանակը, բնականաբար, կավելանա: Եվ Ձեր ներդրած 
համակարգը հարցին լուծում չտվեց: Ես շարունակում եմ քաղաքացիներից բողոքներ 
ստանալ: Արդյոք հնարավոր չէ, որ նեղ մասնագետները հերթափոխով աշխատեն, 
որպեսզի ցանկացած ժամի տվյալ կաբինետում սպասարկող մասնագետը նստած լինի, 
շնորհակալություն: 

Դավիթ Կարապետյան 
-Երբ մենք ներդնում էինք էլեկտրոնային համակարգը, չգիտեինք, որ սեպտեմբեր 

ամսին Արցախից բռնի տեղահանվածներ են լինելու, և եթե հետևեք 
գործակարգավարական խորհրդակցություններին, ես ամեն անգամ զեկուցում եմ, թե 
ինչքան մարդ է այցելել, ինչքան դեղորայք են ստացել: Ասեմ նաև, որ արցախցիները 
սպասարկվում են արտահերթ: Ինչ վերաբերում է հերթափոխով աշխատելուն, ապա ՀՀ 
առողջապահության նախարարության չափորոշիչներով գոյություն ունի բնակչության թվին 
համապատասխան մասնագետի ֆինանսավորում, այսինքն, եթե այդ առողջության 
կենտրոնը սպասարկում է 5000 և ավել մարդ, նա պետք է ունենա ակնաբույժի կես դրույք 
հաստիք, և տվյալ ակնաբույժն աշխատում է օպտիմալ ժամերին: Ինչ վերաբերում է 
քաղաքապետարանում բուժկետ ունենալուն, ապա կարող եմ ուղղակի ասել, եթե մենք 
շարժվենք այդ տրամաբանությամբ, ապա յուրաքանչյուր 300-400 հոգի աշխատող ունեցող 
հիմնարկում պետք է բուժկետ լինի: 

Տիգրան Ավինյան 
-Հաջորդ հարցը՝ «ՔԱՂԱՔԱՑԻԱԿԱՆ ՊԱՅՄԱՆԱԳԻՐ» խմբակցության անդամ 

Մարատ Թոխյան, խնդրեմ: 
 Մարատ Թոխյան 
-Ինձ են դիմել Լենինգրադյան փողոցի թիվ 10, 18, 20, 24 և 28 շենքերի բնակիչները: 

Խոսքը նշված տարածքին մոտ գտնվող տրանսպորտի կանգառի մասին է, որը գտնվում է 
դիմացի մայթին և Մալաթիա-Սեբաստիա վարչական շրջանում է, որտեղ տարբեր 
սեփականատերեր տարիների ընթացքում 5-10 մետրով տարածքը զավթելով կանգառը 
հրել են մոտ 100 մետր դեպի ներքև, որտեղ ավտոբուսները (2-ից մեկը) չեն էլ կանգնում, և 
այդ մարդիկ չեն կարողանում օգտվել կանգառից: Խնդրում եմ պատասխան այս 
ուղղությամբ: 

Տիգրան Ավինյան 
-Քաղաքապետարանի աշխատակազմի տրանսպորտի վարչության պետ Վազգեն 

Հարությունյան, Մալաթիա-Սեբաստիա վարչական շրջանի ղեկավար Ռոմիկ Մխիթարյան, 
խնդրում եմ աշխատակիցներին ուղարկեք թող տեսնեն, թե ինչ տարածքի զավթման մասին 
է խոսքը: Եթե ապօրինի է, և կարելի է կանգառը տեղափոխել՝ տեղափոխենք:  
Շնորհակալություն: 

Հաջորդ հարցը՝ «ՀԱՆՐԱՊԵՏՈՒԹՅՈՒՆ» խմբակցության անդամ Գոհար 
Բալդրյան, խնդրեմ: 

Գոհար Բալդրյան 
-Շնորհակալություն, պարոն քաղաքապետ, խոսքս ավելի շատ առաջարկ է: Նախ 

շնորհավորանք և շնորհակալություն եմ հայտնում մշակույթի և տուրիզմի վարչության պետ 
Գոշ Սարգսյանին: Երեկ կայացավ պատանեկան սիմֆոնիկ նվագախմբի հիանալի 
համերգը, որն ըմբոշխնելու հնարավորություն ունեցա: Հիշեցնեմ, որ պատանեկան 
սիմֆոնիկ նվագախումբ ստեղծելու առաջարկը պարոն Սարգսյանինն է, և նրա ու 
քաղաքապետարանի գործուն աջակցությամբ է տեղի ունեցել: Իբրև այս տրամաբանության 
և տրամադրության առաջարկություն՝ մեկ այլ առաջարկ ունեմ. ցանկանում եմ հնչեցնել 
Բարսեղ Թումանյանի անունը, հուսով եմ շատերս ճանաչում ենք անվանի օպերային 
երգչին, Հայաստանի Հանրապետության ժողովրդական արտիստին, ուստի ժամանակի 
սղության պատճառով մանրամասն չեմ ներկայացնի: Պարոն Թումանյանը Երևանում 
մշակութային բուռն զարգացման առաջարկներ և հեռանկարներ ունի: Կարծում եմ 
հնարավոր է քաղաքապետարանում որևէ ձևաչափով հանդիպում կամ հանդիպումներ 
կազմակերպել պարոն Թումանյանի հետ, լսել, թե ինչպես է նա տեսնում Երևանի 
մշակութային զարգացումը, ինչ հետաքրքիր առաջարկներ ունի Երևանի մշակութային 
կյանքը հարստացնելու համար: Համոզված եմ, որ այս փոխշփման արդյունքում մեր 
քաղաքը միմիայն կշահի, շնորհակալություն: 

 



18 
 

Տիգրան Ավինյան 
-Կարձագանքի քաղաքապետարանի աշխատակազմի մշակույթի և տուրիզմի 

վարչության պետ Գոշ Սարգսյանը: 
Գոշ Սարգսյան 
-Շնորհակալություն գնահատականի համար և Ձեզ շնորհակալություն, պարոն 

քաղաքապետ, այդ նախաձեռնությանը վստահելու և ամեն կերպ աջակցելու համար: Ինչ 
վերաբերում է պարոն Թումանյանի հետ հանդիպումներ կազմակերպելու և տարբեր 
մշակութային նախագծեր քննարկելու առաջարկին, ապա տեղեկացնում եմ, որ երկու 
շաբաթ առաջ ընդունել եմ Բարսեղ Թումանյանին, և քննարկել ենք տարբեր մշակութային 
նախաձեռնություններ, շնորհակալություն: 

Տիգրան Ավինյան 
-Օգտվելով արտահերթ հարց տալու` խմբակցության ղեկավարի իրավունքից, հարց 

կհնչեցնի «ՄԱՅՐ ՀԱՅԱՍՏԱՆ» խմբակցության անդամ Գրիգոր Իսկանդարյանը, խնդրեմ։   
Գրիգոր Իսկանդարյան 
-Համաձայն քաղաքացիների կողմից ստացված դիմում-բողոքների՝ Մամիկոնյանց 

փողոցի 38 շենքի նկուղային հարկում գործում է անօրինական մերսման սրահ, ինչը 
հաստատվել է նաև տեսչական մարմինների մասնագետների կողմից՝ 2023 թվականի 
օգոստոսի 28-ին: Նկատենք նաև, որ 2022թ. դեկտեմբերի 9-ին սրահի գործունեությունը 
կասեցված էր: Ինչպիսի՞ պատիժ է նախատեսված նման դեպքերում, և ինչպիսի՞ն է լինելու 
այդ հարցի լուծումը: 

Երկրորդ հարցս հետևյալն է. Նուբարաշենի 2-րդ փողոցում ունենք տրանսպորտի 
խնդիր, մոտ 45 ընտանիք զրկված է տրանսպորտից օգտվելու հնարավորությունից: 
Բնակիչների ասելով մոտ 2կմ պետք է քայլեն, մինչև հասնեն մոտակա կանգառ: Ի՞նչ է 
արվելու, ի՞նչ է նախատեսվում անել, կամ ի՞նչ է արվում այս հարցի հետ կապված: 

Տիգրան Ավինյան 
-Ես լսել եմ այդ հարցի մասին, նախկինում քննարկել ենք, պարոն Հարությունյան, 

գիտեմ, որ ընդհանուր համակարգի տեսանկյունից դժվար է, բայց որևէ լուծում պետք է 
տրվի հարցին: 

Վազգեն Հարությունյան 
-Կփորձենք նոր ներկրվող ավտոբուսներով այդ խնդիրը կարգավորել, իսկ մինչ այդ 

կաշխատենք ժամանակավոր ինչ-որ լուծում գտնել: 
Տիգրան Ավինյան 
-Առաջին հարցի հետ կապված կխնդրեմ պատասխանի Արաբկիր վարչական շրջանի 

ղեկավար Արամ Ազատյանը: 
Արամ Ազատյան 
-Պարոն քաղաքապետ, մի քանի անգամ մենք էլ ենք ունեցել բողոքներ բնակիչներից, 

ոստիկանության հետ համատեղ անհրաժեշտ բոլոր գործողությունները կատարվել են, 

գործողությունը կասեցվել էր, պարոն Իսկանդարյանը ճիշտ է, բերման ենթարկվածներ էլ 
կային, ուղղակի ներկա պահին աշխատելու վերաբերյալ տեղեկացված չեմ, այսօր 
անպայման կզբաղվեմ այդ հարցով: 

 Տիգրան Ավինյան 
-Պարոն Իսկանդարյան, մեր ունեցած գործիքների շրջանակում մենք բավական 

խիստ մոտեցում ենք ցուցաբերում այս տեսակ «մերսման» սրահների նկատմամբ, բայց 
ուզում եմ նաև տեղեկացնել, որ «Երևան քաղաքում տեղական ինքնակառավարման 
մասին» օրենքի փոփոխությունների փաթեթի մեջ մենք մի նոր գործիք ենք ավելացնելու, 
որով առհասարակ կասեցման հնարավորություն ենք ստեղծում գործադիր մարմնի համար, 
այսինքն ակնկալվում է ունենալ ավելի ռադիկալ լուծումներ հենց այս տարի:  

Օգտվելով խմբակցության ղեկավարի` արտահերթ հարց տալու իրավունքից, հարց 
կհնչեցնի «ԱԶԳԱՅԻՆ ԱՌԱՋԸՆԹԱՑ» խմբակցության անդամ Հայկ Գրիգորյանը, խնդրեմ։   

Հայկ Գրիգորյան 
-Շնորհակալություն, հարցս վերաբերում է Նոր Նորք վարչական շրջանին, հանդիպել 

էի Մոլդովական փողոցի հանրակացարանի 2 մասնաշենքի բնակիչների և վարչական 
շրջանի ղեկավարի հետ, բնակիչները բարձրացրել էին բակերի բարեկարգման, 
ապակիների փոխարինման վերաբերյալ հարցերը: Կցանկանայի իմանալ ինչ-որ բան 
անելու՞ եք այդ ուղղությամբ: 

Տիգրան Ավինյան 
-Հարցին կպատասխանի Նոր Նորք վարչական շրջանի ղեկավար Տիգրան Տեր-

Մարգարյանը, խնդրեմ: 
Տիգրան Տեր-Մարգարյան 
-Խոսել ենք համատիրության ղեկավարի հետ, իրենք վստահեցրել են, որ 

ապակիները մաքրված են, իսկ բակի բարեկարգման հետ կապված Ձեզ այնտեղ էլ եմ ասել, 
եթե հնարավորություն լինի և բյուջեն թույլ տա, կներառենք 2024թ. աշխատանքներում: 

Հայկ Գրիգորյան 
- Պարոն Ավինյան, խնդրում եմ, եթե հնարավոր է այդ երկու հանրակացարանի բակի 

բարեկարգման աշխատանքները ներառվեն այս տարվա ծրագրերում: 
Տիգրան Ավինյան 
-Այո, պարոն Գրիգորյան, կամրագրենք որպես հանձնարարական, կպատվիրենք 

նախագիծ: 
Օգտվելով խմբակցության ղեկավարի` արտահերթ հարց տալու իրավունքից, հարց 

կհնչեցնի «ՔԱՂԱՔԱՑԻԱԿԱՆ ՊԱՅՄԱՆԱԳԻՐ» խմբակցության ղեկավար Արմեն 
Գալջյանը, խնդրեմ։   

Արմեն Գալջյան 
-Շնորհակալություն, Ծիծեռնակաբերդի զբոսայգու ներքևի հատվածում, հատկապես 

երեկոյան ժամերին, նկատվում է մեքենաների մուտք, որով խաթարվում է քաղաքացիների 

զբոսանքը: Խնդրում եմ ճշտել, թե այգու այդ հատվածը ու՞մ հաշվեկշռում է ներառված՝ 
քաղաքապետարանի, թե՞ թանգարանի, որպեսզի այդ հատվածում մեքենաների մուտքը 
փակենք:  

Տիգրան Ավինյան 
-Հարցին կպատասխանի քաղաքապետի տեղակալ Լևոն Հովհաննիսյանը, խնդրեմ: 
Լևոն Հովհաննիսյան  
- Պարոն Գալջյան, այս շաբաթ հանդիպելու ենք Կարեն Դեմիրճյանի անվան 

մարզահամերգային համալիրի տնօրենի հետ և կհասկանանք, թե ինչպես ենք 
արգելափակելու մեքենաների մուտքը՝ և՛ Ձեր ասած հատվածում, և՛ մարզահամերգային 
համալիրից դեպի Կիևյան փողոց տանող հատվածում: 

 Տիգրան Ավինյան 
-Պարոն Արեյան, արձագանքեք, խնդրեմ: 
Կամո Արեյան 
-Պարոն Գալջյան, Ձեր նշած հատվածը ներառված է ՀՀ կառավարության որոշմամբ 

Հայոց ցեղասպանության թանգարան-ինստիտուտին տրամադրված 100հա տարածքում: 
Ժամանակին այդտեղ տեղադրվել են մետաղական արգելափակոցներ, և վերևի 
հատվածում խողովակներ ենք տեղադրել, որպեսզի միջանցիկ անցում չանեն: Տարածքի 
նկատմամբ հսկողությունն իրականացնում են ոստիկանության մի քանի ծառայողներ, 
պարոն քաղաքապետ, որոնք ունեն վերևի հատվածի որոշակի սահմանագծով 
ծառայության տարածք: Պարոն Գալջյանի նշած տարածքն իսկապես ոչ մեկի կողմից չի 
վերահսկվում, և այն վերածվել է ավտոդրոմի: Քանի որ այգի-պուրակն ամբողջությամբ 
հանձնված է թանգարան-ինստիտուտին, ապա հարցն առաջիկայում մենք պետք է 
քննարկենք վերջինիս տնօրինության հետ:  

Տիգրան Ավինյան 
-Շնորհակալություն, պետք է խնդրեմ քաղաքապետարանի աշխատակազմի 

հասարակական կարգի պահպանության ծառայության պետ պարոն Գյուլզադյանին, 
կարիքը լինելու դեպքում աջակցել այս նախաձեռնությանը: 

Ավարտվեց հարց ու պատասխանը, ավագանու հարգելի անդամներ, հարգելի 
գործընկերներ, Երևանի ավագանու 2-րդ նստաշրջանի 1-ին նիստը հայտարարում եմ 
փակված։ Շնորհակալություն, ցտեսություն: 

 
ԵՐԵՎԱՆԻ ՔԱՂԱՔԱՊԵՏ          ՏԻԳՐԱՆ  ԱՎԻՆՅԱՆ 
 
 
Կազմեց՝ Ա.Գևորգյան  


